
				Halaman ini tervalidasi



ILMOE MEMERENTAH NEGRI.








banjak rewel kaloe sadja diperlakoeken dengen adil dan pantes. Ini sifat menoeroet dan soeka dami dari kaoem tani di Tiongkok, jang djadi golongan paling besar dari rahajat, masih tertampak sampe sekarang, dan kaloe terkadang marika brontak dan bikin riboet, itoelah boekan dari wateknja djahat, hanja terpaksa oleh ka'ada'an, oepama kelaparan lantaran tetaneman
dapet karoesakan, dipêrês oleh pembesar-pembesar serakah, diserang oleh bahaja alam, dan sabaginja lagi. Jang banjak bikin kaloet dan timboelken kaonaran adalah kaoem terpeladjar baek pembesar-pembesar jang kedjem atawa
hendak besarken kakwasa'annja, atawa poen pengasoet-pengasoet tjerdik, jang timboelken rasa koerang senang antara rahajat boeat sampeken maksoednja sendiri.


Tetapi djikaloe bisa tertjipta satoe pamerentah jang tida temaha, jang mendjaga soepaja rahajat tinggal hidoep saderhana dan djangan adjar marika boeat mendjadi pinter dan „sopan," tetapi tida menggretjok dengen adaken segala matjem atoeran dan kamoestian, hingga rahajat tida rasaken tindesan padjek berat, tida poenja pikiran boeat bereboet tjari kakaja'an atawa kahormatan, hanja masing-masing merasa poeas aken hidoep dalem katentreman, — kapan begitoe, siapatah bisa bilang peladjarannja Lao Tze tida bisa dipake? Boeat sekarang memang soesah didjalanken sebab, oepama poehoen, akarnja soedah roesak. Itoe karoesakan ada dari lantaran rahajat diandjoerin boeat djadi pinter, madjoe dan sopan, sifat mana menimboelken kaserakahan dan kepala besar, tida soeka mengalah maski sedikit, hanja masing-masing maoe goenaken hak aken toeroet pegang prentah dan kamoekaken

